Месяца септембрия в 26-й день

Мученика Николая Гусева 
Тропарь, глас 2:

Христа всем сердцем возлюбив,/ вся желания плотская отвергл еси/ и, пустыннаго жития взыскуя,/ яко странник в кущи тесней вселился еси./ Егда же призва тя Бог к славе жизни вечныя,/ исповедание доброе пред гонители мужественне принесл еси/ и венец сугуб девства и мученичества от Господа приял еси./ Темже, святый мучениче Николае,/ моли Христа Бога/ спастися душам нашим.
Кондак, глас 6:

Яко древо, насажденное при исходищих вод,/ добродетельми многими процвет,/ плод терпения Христу принесл еси/ и, лютым мучителем представ,/ образ истиннаго смирения явил еси/ и веру Православную твердо исповедал еси./ Сего ради восхваляем тя, вопиюще:/ радуйся, святый мучениче Николае,/ веси Косинския украшение.
Величание:

Величаем тя,/ святый мучениче Николае,/ и чтим честная страдания твоя,/ яже за Христа/ претерпел еси.

Молитва

О, преславный и добропобедный мучениче Христов Николае, истинный сыне святыя Церкве, веси Косинския украшение и града Реутова похвало! Ты, во дни всеобщаго отступления от веры, Христа не отверглся еси и, Тому единому последовав, в кущу пустынную вселился еси. Благодатию же Духа Святаго укрепляемь, прещений безбожных не убоялся еси и веру Православную даже до крове исповедал еси, сего ради, вратами правды в Царство Небесное вшед, с новомученики Церкве Русския во веки пребываеши. Ей, святый мучениче Николае, молися о нас Господеви, да возможем в чистоте заповеди Его животворныя соблюсти, веру истинную сохранити и Царствия Небеснаго достигнути, идеже, радующеся, вкупе с тобою сподобимся прославляти Отца и Сына и Святаго Духа во веки веков.  Аминь.
